
பிப்ரவரி மாதம் நான்காம் தேதி, பெரிய நேருவைக் காரில் எடுத்துச் சென்றார்கள் லட்சுமணபுரிக்கு. ஏன் ? எக்ஸ்-ரே சிகிச்சைக்காக.

லட்சுமணபுரியிலே தந்தை அருகே இருந்தார் ஜவஹர். அவரது தாயும் அருகே இருந்தார். டாக்டர்கள் சூழ்ந்து இருந்தார்கள்.

இரவு முழுவதும் யமனுடன் போராடினார் மோதிலால் நேரு, மறு நாள் விடியற்காலம், அதாவது பிப்ரவரி ஆறாம் தேதி, அமைதி நிலவியது; கண்களை மூடினார் பெரிய நேரு, திறக்கவே இல்லை.

அப்பா தூங்குகிறார், அம்மா ” என்றார் ஜவஹர்.

' மீளாத தூக்கம் அப்பா ! மீளாத தூக்கம் !' என்று அலறினார் அன்னை.

அப்போது தான் அறிந்தார் ஜவஹர் தந்தை இறந்து விட்டார் என்பதை,

மூவர்ணக் கொடியை அவரது உடலில் சுற்றினார்கள். காரிலே ஏற்றிக்கொண்டு புறப்பட்டார்கள் அலகாபாத்துக்கு.

கோழி கூவிற்று. மோதிலால் இறந்த செய்தி அறிந்தார்கள் மக்கள்; அலையென திரண்டனர், மறைந்த தலைவருக்கு அஞ்சலி செய்ய.

அன்று மாலை இறுதி ஊர்வலம் ஆனந்த பவனத்தில் இருந்து புறப்பட்டது. மெதுவாக கங்கைக் கரையை சேர்ந்தது. இரவு மணி ஒன்பது. மோதிலால் சடலம் தகனம் செய்யப்பட்டது.

உத்தமரைப் பெற்ற உ த் த ம ர் இயற்கையுடன் கலந்தார்.

